ÅRSMELDING FOR ROGALAND OG AGDER REDAKTØRFORENING 2009/2010 
Årsmøtet vart halde 28. mai 2009 på Kronen Gaard i Sandnes. Følgjande styre vart valt for toårsperioden: Tom Hetland, Stavanger Aftenblad (leiar), Marianne Drivdal, Tvedestrandsposten, Morten Rød, Fædrelandsvennen, seinare Agderposten. Borghild Balchen, Stavanger Aftenblad, har fungert som sekretær og kasserar .
Aktiviteten har vore prega av at det er blitt vanskelegare å samla folk. Kvardagen for dei fleste er blitt travlare, og spesielt i 2009 gjorde finanskrisa innhogg i reisebudsjetta i dei fleste redaksjonane.
Det har ikkje blitt arrangert studieturar i perioden. Det vart gjort forsøk på ein tur til Tsjekkia i september 2010 for å studera lokalavisprosjektet der. Turen vart avlyst på grunn av for dårleg påmelding. Det var i grunnen like godt, for like før me skulle ha reist, vart prosjektet nedlagt.
Haustmøtet 2009 vart halde i Kristiansand 25. november. Tema var mediekrisa i 2009 – kva var det som ramma oss, og kva har me i vente framover. Innleiarar var medieforskarane Sigurd Høst og Martin Engebretsen. Dagen vart avslutta med minisafari og middag i Dyreparken. Om lag 20 medlemmer deltok, litt færre på samlinga i Dyreparken.
Vårmøtet 2010 var hos 150-årsjubilanten Dalane Tidende i Egersund, der det nettopp hadde vore ein brå redaktøravgang etter intern uro. Eks-redaktør Kjetil Stormark snakka om erfaringane med å prøva å  ”snu” ei etablert lokalavis. Elles var det innslag om den nye pressehistoria, Fædrelandsvennens kompetanseprogram Inspirasjon, tilbodet frå Institutt for Journalistikk og aktuelle saker i Norsk Redaktørforening. Møtet gjekk over to dagar, 29. og 30. april. Om lag 15 medlemmer var med første dag, langt færre dagen derpå. Styret oppsummerte at todagars samlingar er for ambisiøst.
Foreininga har samarbeidd med dei regionale  journalistlaga om Sommarkonferansen, som i 2009 vart arrangert i Stavanger og i 2010 i Kristiansand. Kåre Hansen var med i arrangementskomiteen for 2010-konferansen. Til begge konferansane er det med støtte frå Vederlagsfondet gjort forskingsarbeid som er blitt presentert og diskutert på møtet. I 2009 var temaet politiske haldningar blant redaktørar og journalistar (Espen Reiss-Mathiesen, Universitetet i Stavanger) og i 2010 utførte Mediehøgskolen Gimlekollen eit arbeid om lokale redaktørar og journalistar sitt forhold til sosiale medium.
Sommarkonferansane held eit høgt nivå, og styret er innstilt på eit nærmare samarbeid med Journalistlaget om desse konferansane i framtida. Me går også inn for å skyva på møtetidspunkta, ved at det i staden for vår- og haustmøte blir eit vinter- og sommarmøte, der det siste blir arrangert i tilknyting til Sommarkonferansen.
Det har ikkje vore møtesamarbeid med Avisforeninga i perioden, men eit nytt forsøk blir gjort ved vintermøtet 2011.
Det er etablert kontakt med Vestafjeldske Redaktørforening for eit meir formalisert samarbeid. Første forsøk blir felles tur til Island i april.
Rogaland og Agder Redaktørforening har ved årsskiftet 59 betalande medlemmer, seks fleire enn for to år sidan. I tillegg kjem 17 pensjonistar.

  
 
   




 


